
Maifeuer 

Wie jedes Johr find am 30.4. in Kambe s Maifäüer stott, 

do gaids wie immer a Steaks, Wärschd und a Bier - un meistens werde se alle 
satt. 

 

Mittlerweile wurde T-shirts, Pullis un a Bacherle kreiert 

Un domit a en gewisse Zusammehalt symbolisiert. 

 

Früher höüwe die Kerle im Stehe gschloffe, uffm Modorad odder efoch unnerm 
Himmelszelt, 

mittlerweile werde Audos, Kombis mit Madradze und a Büssle hinna gstellt. 

 

Un wenn die Gemächer dann gricht sän, bleids meistens nid nur bei ehm Bier, 

un sou konn do scho allerhand bassier. 

 

S Asse unds Bier wor dane Kerle genau noch de Gosch, 

der engagierte DJ hot alles gspielt – von AC/DC bis Ernst Mosch. 

 

S wurd ausgiebig gedrunge, gsunge, diskudiert un a fest gelacht, 

Nidemol über de obgsachte Maibaam hot sich eener Sorche gemacht! 

 

S wor dann scho racht spöt, 

un eener von de Diedema Stammgäst wor langsam müd. 

Des müssd ihr awa a versteh - Sou Fanster verkäffe sich halt a nid von ellee! 

 



Sei Loacher will der Diedema im fremme Audo uffschloache, 

dodefür mussa awa erscht emol bei seim Kumbl nochm Schlüssl für de Tichuan 
froache. 

 

Ma konnt ihn nimme zum Bleiwe überred 

So marschierte der müde Kriecher langsam nei sei Bett. 

 

Alle wore verblüfft weils hot nid long gedauert, 

do is der Diedema widder am Fäüer uffgelauert. 

 

Er konnt sich nid erklär wie des hot bassiere könn, 

awa er war daus un de Schlüssel leid im Audo dinn. 

 

S Gelächter war groß in dare Runde, 

awa e Lösung hot ma a nid gleich gfunne. 

 

Wie ma die Dür uffgricht, dodrüwer hot ma sinnieert, 

awa halt a sou, dass damm Auto nix bassiert. 

 

Brechstange un Backstee ware also kee Obzion, 

wieso greift ma eigentlich nid zum Telefon? 

 

Schluss mit damm amateurhaften rumgedengel, 

mir ruffe jetzt die gelbe Engel! 

 

Nid dass de ADAC nur die Beiträch eikossiert, 

die därfe ruich a mol half wenns bressiert! 



Der KFZ-Obermeister is gleich kumme 

Un hot sich dare Soche ogenumme. 

 

Mit Keil und Droht wars gleich erledicht, 

der e oder onner hot gewösst – des is doch was für die Kärwe Breidicht! 

 

Normalerweis glänzt die Truppe mit Verschwiechenheit, 

awa des Johr wars halt emol widda sou weit. 

 

Eener von dane Halunke hot anscheind nid sou viel gedrunge 

und sou hot des Gschichtle doch no sein Waach an die Öffentlichkeit gfunne. 

 

Un dass der Kerle nächstes Johr nid widder in de Kärwebraidicht steht, 

gewöhnt er sich besser o, dass er bei offenem Fanster schloffe geht. 

 

Des wär nid nur e Mittel geche verschlossene Düre 

sondern däd gleichzeitig a noch die mangelnde Frischluft zuführe. 

 

 

 

 

 

 

 

 

 

 



Malle Sand 

 

Beim TSV hat man in der letzten Runde 

doch noch n gude Abschluss gfunde! 

 

Uff de Klassewechsel hot ma abgezielt 

dodefür hot ma die Runde a racht gut gspielt 

 

Der Uffstiech stand scho lange fest 

doch hinnerher kam für die Mannschaft erst der richtige Härtetest. 

 

Uff Malle wollt ma den Uffstiech richtig begieße 

und domit dann a gebührend die Runde abschließe. 

 

S nobelste Hotel hat ma am Ballermann gebucht 

und nochm eichecke erst emol de Bierkönich uffgsucht. 

 

Uff Malle will sich eichendlich keener lumbe losse 

Awa anscheind höüwe zwä ihrn große Galdbäüdl in Kambe vergasse. 

 

Ihr meent dass des die Feierlaune hemmt? 

Seid ihr sicher, dass ihr die Buwe vom TSV kennt? 

 

Unbeeindruckt von sollchene Eskapade, 

Hot ma die Zwä uff des e oder annere Freibier eigelade. 

 

Am nächste Tach nochm gude Frühstück is ma in de Megapark eigekehrt 



Und hat erst emol 60 Liter Bier aussere Säüle in de Rache geleert. 

 

Der Strand is ja a gleich direkt ums Eck 

Ma könnt doch emol schnall de Koupf neis Wasser steck. 

 

Vom viele trinke höüwe die Buwe eh e Holbzeitpause gebraucht 

Und sän nach em kurze Marsch in die Fluten vom Mittelmeer eigetaucht. 

 

Der Plan is anscheinend nid in jedem richtig gereift 

Un sou höüwe se dan eene mit Sond eigseift. 

 

Anscheind wurd do wos  falsch uffgenumme 

Und sou is dam eene Sond statt Wasser ins Ohr neikumme. 

 

Damm Kerle hots dank dem Bier nid arch gejuckt 

Und sou höüwe se efach weider gschluckt. 

 

Unbekümmert gings weiter mit dare Feierei 

Un der Urlaub wor schnaller als gedocht wieder vorbei. 

 

Nach e paar Tach Malle hats allene gereicht 

Do wore dann a wärklich die Letzte geeicht. 

 

Dähämm okumme musste se erscht emol verschnaufe 

Ma wollt uffm Hofschoppefest ja wieder weitersaufe. 

 

Tatsache sän se alle top fit zu damm Fest nokumme 



Nur damm eene duds alls no im Koupf rümmsumme. 

 

Wollt ma dann Kerle als in e Gspräch eibinn 

Hot ma früher scho s richtige Ohr müss finn. 

 

Häüd warer trotzdamm bei de meiste Gspräche auße vor 

Spöda hot sich rausgstellt der hat als no Mallesond im annere Ohr! 

 

Nid emol mehr die Hälft konn der Buä jetzt no versteh 

S werdem geroode er sölld dringend emol zum Doggda geh 

 

In de Uniklinik in Wärzbärch höüwe sem de Sond in e paar Sitzunge wieder 
rausoppariert 

Mir wölle hoff dassm souwos nimme passiert! 

 

Und die Moral von dere Gsschicht is hoffentlich allene klor 

Mit Mallesond im Ohr - hört ma nid besser wie davor! 

  



Schießbuwe 

Zur Hochzeit un zur Taufe wärd in Kambe gschosse,  

besonders in der Spielmannsburg höüwe ses als genosse. 

 

Johrzenhntelang is des scho Tradition,  

ma söllt mene, die Buwe höüwe scho Routine bei soarer Aktion. 

 

Emol wor es das Johr erst soweit,  

doch der Vorstand wusst, er glänzt an däm Doach nur mit Abwesenheit.  

 

Früh genug hat er aber reagiert  

und hat die Ufgabe an sei Gfolgschaft deligiert. 

 

Es söllt nix schiefgehe, jeder Handgriff söllt passe, 

doch hat er sich ah uff die Richtige verlasse? 

 

An nem Sunndoach im Juli wor es dann soweit  

und der Vorstand hat ghofft, hoffentlich sän zur Kärch ah alle bereit. 

 

Ä stunn vorher sän die erste zwä am Hüarbergle okumme,  

doch uff breiter Flur höüwe se känn onnere mehr gfunne. 

 

Ä poar Minute spöter kummt der nächste ouwe oh, 

un fröcht ganz überrascht, wieso is dann die Kanone no nid do? 

 

Von dane Organisatoren is no kener eigetroffe,  

die werde doch nit des Schieße verschloffe? 



Um näü is der Pfarr zur Predigt bereit,  

jetzt müsse die Kerle sich spute, weil se höüwe nimmer viel Zeit. 

 

Es wird net besser, se dürfe nimmer länger wart, 

also wird des Zäuch schnall mim Quad zamme gekarrt. 

 

Grad no rechtzeitig, bevor der letzte aus der Gemeinde in die Kärch war 
eimaschiert, 

höüwe se die Kanone uff m Berg installiert. 

 

Die Kärch fängt oh, sie fange oh zu schisse,  

ower die Organisatore tue se als no vermisse. 

 

Die Bedenke vom Vorstand wore zu Recht,  

denn die Verantwortliche höüwe in Impfingen uff m Fest schö än gezecht. 

 

Der Vorstand hot sich uff die Kerle verlosse, 

und se höüwen allesamt doch im Stich gelosse. 

 

Ens muss ich dane Lumbe no uff de Wach mit geb, 

wenns schief geht seid net ihr, sondern ich der Depp.  

   

 

 

 

 

 



 


